CHUO KIKUU CHA DAYSTAR
IDARA YA LUGHA NA SANAA TENDI
MTIHANI WA MWISHO WA MUHULA WA AGOSTI 2017 (SBP NAIROBI)                                                                                                                                                      (Alama 70)
MTIHANI:   NADHARIA ZA FASIHI                            MSIMBO: KIS 213
TAREHE:                                                                         MUDA: Masaa 2
---------------------------------------------------------------------------------------------------------------------------
AGIZO: Jibu maswali MATATU. Swali la kwanza ni la lazima.
1.   (a) Kwa kurejelea hoja zozote tatu, eleza umuhimu wa kozi ya nadharia za fasihi kwa msomi wa Kiswahili.   (Alama 10) 
      (b) Soma makala yaliyo kwenye kiambatisho cha S1(b) kisha uyachambue kwa kutumia vigezo vitano vyovyote vya nadharia ya Kimtindo.    (Alama 20)
KIAMBATISHO CHA S1(b) 
SHETANI: Wakati wangu wa kufa umefika.
(Shetani na Binadamu wanatazamana. Wote wanatabasamu. Shetani anampa Binadamu kisu. Wanashikana kama ndugu wawili wapenzi. Shetani anamwekea Binadamu ubavu sawa. Binadamu anatumbukiza kisu katika mbavu. Shetani anacheka. Kila pigo la kisu linasababisha kicheko zaidi. Kicheko kinajaa nyumba nzima. Kila akisikiaye anashikwa na hofu. Shetani anaanguka lakini kicheko kinaendelea. Mara kinanyamaza ghafla. Kimya. Na kimya kinatisha kama kicheko au zaidi. Binadamu anangojea. Hakuna kitokeacho. Binadamu anapumua.  Anautazama mzoga.)
BINADAMU: Amekufa. Nimemuua! Nimemuua! Nimemuua, au alitaka nimuue? Umepata kumsikia nani akajichinja mwenyewe? Aakh, mawazo gani…mawazo mabovu kabisa. Nimemuua nimemuua, basi. Fikira mbovu hizi za kazi gani? Alikuwa anacheka huku anakufa! Kuna mtu akacheka huku anakufa? Alijua, siyo alijua, aliamini kama hafi. Maana ukisema alijua ina maana kuwa kweli kitendo kimetokea kama alivyofikiria yeye. Aliamini bora. Aliamini kama hafi. Fikira gani hizi zinazonijia? Ninagombana na kuzungumza na nafsi yangu kama mwenye wasiwasi, nisiye na imani na kitendo nilichofanya? (Kimya.) Kisu … nani alinipa kisu, yeye? (Fikira zinazomjia zinamuogopesha.)                                                                                                                                                         Ina maana … haiwezi kuwa … Nikiamini hivyo … basi yeye hakufa … ! Hata kidogo! Ina maana kuwa huu wote ulikuwa mchezo tu. Stihizai. Shere. Ngoja, ngoja. Hebu jidhubutu kwanza. Weka akili yako juu ya kitu kimoja – kisu! Kweli kisu kanipa yeye. Lakini kanipa kwa sababu alikuwa hana njia ila anipe tu. Kama hangenipa, alijua, ningekichukua kwa nguvu. Ndiyo maana kanipa. Hapana! Hakuniingia katika hali yangu, wala katika nafsi yangu. Wala kifo chake hakikuwa stihizai. Yeye amekufa, nimemuua. Na mimi niko hai. Nimejidumisha. Mimi ni mimi, mimi mtupu wala si mimi ganda, au kiti cha Shetani, hata kidogo. Mimi siyo kivuli, wala sanamu, wala bandia, bali mimi ni mimi mtupu – ngozi, damu na mfupa.”
(Anapiga vigelegele vya furaha. Anarukaruka na kuizunguka maiti kwa furaha kubwa. Anacheka mpaka michozi inamtoka. Anacheka mpaka furaha na kicheko vinamlevya. Anauendea ule mbuyu kwa haraka na huku anacheka. Anaimba.)
Wako wapi walio wakijitapa?                                                                                                                                              Sasa twawataka.                                                                                                                                                               Wako wapi walio wakijitapa?                                                                                                                                                       Sasa twawataka.                                                                                                                                   Tumekwisha (anacheka) wakamata.                                                                                                                                   Wakamata.                                                                                                                                                                     Tumekwisha wabwatabwata .
(Mashetani; Ebrahim N. Hussein, 1971: 8 – 9) 

2.   Fafanua mitazamo ifuatayo ya nadharia ya Kifeministi kisha utaje mifano ya vitabu vya fasihi ya Kiswahili vinavyoweza kuhakikiwa kwa kutumia mitazamo hiyo.                                                                        (a) Mtazamo wa Kimarekani       (b) Mtazamo wa Kitamaduni              (Alama 20)   

3.   Changanua shairi lililo kwenye kiambatisho cha S3 kwa kuzingatia sifa nne zozote za nadharia ya Urasimi.     (Alama 20)
KIAMBATISHO CHA S3 
KILA MPENDA RUSHUWA
Natunga nikiwaasa, msije kujijutia,                                                                                                                                     Mitego sije wanasa, mkaja kuangamia,                                                                                                                                            Tamaa nyingi za pesa, gereza zitawatia,                                                                                                                                                Kila mpenda rushuwa, jela inamkonyeza.
Jela inakukonyeza, kama hutajiziwia,                                                                                                                                    Haina ndugu gereza, jela si ya kuchezea,                                                                                                                                 Inajuvya na kupoza, wenye nguvu kutulia,                                                                                                                         Kila mpenda rushuwa, jela inamkonyeza.
Rushuwa si kitu chema, walaji jihadharini,                                                                                                                             Mkila zitawakwama, zitawatoka puwani,                                                                                                                                      Wazilao hulalama, si mimi ila fulani,                                                                                                                                             Kila mpenda rushuwa, jela inamkonyeza.
Ridhika na upatacho, kama moja au mbili,                                                                                                                                Usitaraji mkocho, apatao Bwana Ali,                                                                                                                                   Tamaa zako za macho, zitakuletea mbuli,                                                                                                                        Kila mpenda rushuwa, jela inamkonyeza.
Nimeona kemu kemu, wenye vyeo kutumia,                                                                                                                           Maleba wakiwahimu, rushuwa kuwaletea,                                                                                                                       Muogopeni Karimu, Leba haombwi rushua,                                                                                                                                    Kila mpenda rushuwa, jela inamkonyeza.
Kuna wengi mahakimu, haki wanazopinduwa,                                                                                                                              Yatima kuwadhulumu, kwa kupapia rushuwa,                                                                                                                                 Kwa kutaka darahimu, aso haki anapewa,                                                                                                                                         Kila mpenda rushuwa, jela inamkonyeza.
(Diwani ya Akilimal; K.H.A. Akilimali Snow-White, 1963:23)

4.   Bainisha sifa tatu kuu za nadharia ya Udhanaishi kisha uitumie kuhakiki makala yaliyo kwenye kiambatisho cha S4.     (Alama 20)    
KIAMBATISHO CHA S4 
“Sasa nimekufa; nimekufa sasa. Maisha yangu yalikuwa magumu. Sasa nimeona wazi kwamba malezi yangu ndiyo yalikuwa chanzo cha taabu. Malezi. Siyo malezi ya mama, lakini malezi ya baba yangu. Kweli baba alinichunga. Nilichungwa kama wasichana wa Jela. Nilipopata uhuru, nilishindwa kuutumia. Deogratias, Thomas, Charles – wote hao nimewapoteza. Kwa heri Flora, kwa heri Honorata, kwa heri Stella, kwa heri Sperantia. Emmanuel kwa heri! Baba na mama samahani kama nimefanya vibaya.” … Uk. 110
Vichwa vya maiti vilikuwa vimeachwa wazi ili watoto wawaangalie wazazi wao mara ya mwisho. Uso wa Zakaria ulionyesha wazi kwamba alikufa kwa maumivu makali. Uso wa Regina ulikuwa umepumzika. Ulikuwa umetulia. Alionekana mzima bado ingawa kweli alikuwa amekufa. Uso wa Rosa ulionekana kama wa mtu anayetabasamu. Ingawa alikufa kwa maumivu aliweza kufunga na kufumba mdomo na macho yake vizuri sana. Hizi ndizo zilikuwa nyuso tatu zilizokuwa na kitu fulani cha kuuambia ulimwengu. Nyuso hizi tatu zilikuwa na siri kubwa – siri ya maisha, siri ya upendo, siri ya malezi. Kesho yake asubuhi, yeyote yule aliyeangalia uso wa Rosa alisema: “Sijaona msichana aliyesumbuka maishani kama huyu!” Yeyote yule aliyeangalia uso wa Regina alisema: “Kweli maishani sijaona mwanamke aliyewapenda watoto wake kama huyu!” Yeyote yule aliyeangalia uso wa Zakaria alisema: “Kweli mwamba alifahamu namna ya kuyakata maji. Hakuna mtu aliyewachunga binti zake kama yeye!”
Maiti walioshwa kabla ya kuzikwa. Waosha walikuta kijikaratasi kidogo ndani ya kwapa la Rosa. Kilikuwa kimeandikwa kwa damu. Ilikuwa karatasi safi sana. Juu lilikuwa limeandikwa jina la Charles. Waliisoma: “Charles mimi nilikupenda. Ninakupenda hata sasa. Charles, ninajiua kwa ajili yako. Lakini kwa kuwa ninakupenda ninakwambia siri moja kubwa uizingatie. Charles, kuoa bikira ni bahati tu wala si kitu cha kutafuta: ukimwonja mchumba wako kabla ya ndoa si bikira tena, hata kama alikuwa.” Charles alikuwa nje. Aliitwa. Alipewa barua yake. Charles alipomaliza kuisoma alimwangalia Rosa. Alitamani awe mke wake; lakini sasa alikuwa amekufa. Alitoa kitambaa kupangusa machozi yaliyokuwa yakimlengalenga. Alitoka nje.” … Uk. 113  
(Mungu amekaa juu ya kiti chake cha enzi. Amevaa miwani mikubwa. Malaika mmoja anapita amebeba karatasi ngumu iliyoandikwa juu yake “Kesi ya Rosa Mistika”).                                                                                      MUNGU: Rosa, Kwa nini umejiua?                                                                                                                                     ROSA: Ee Mungu wangu. Haya yote yametokea, kwa sababu ya baba yangu.                                                                        (Baada ya dakika moja, Zakaria anaingia. Ana alama nyeusi kifuani. Amasujudia Mungu).                                     MUNGU: Rosa, ninakuuliza tena. Kwa nini umejiua?                                                                                               ROSA: Ee Mungu wangu. Haya yote yametokea, kwa sababu ya baba yangu.                                                              MUNGU: Zakaria una usemi gani kujitetea?                                                                                                         ZAKARIA: Ee Mungu wangu. Haya yote yametokea kwa sababu ya ubaya na udhaifu wake mwenyewe!                 MUNGU: Rosa: Una mashahidi?                                                                                                                                               ROSA: Ndiyo, Bwana. Ulimwengu mzima.                                                                                                                             MUNGU: (Anamgeukia Zakaria) Na Zakaria?                                                                                                        ZAKARIA: Ulimwengu mzima, Bwana Mungu wangu.                                                                                                 (Mungu anaamka. Anatoa miwani yake. Anafikiri. Anamwonyesha Rosa kwa mkono.)… Uk. 119
MUNGU: Vere, Tu Rosa Mistica es! (Kweli, wewe ni ua waridi lenye fumbo! (Anaonyesha chini kwa mkono). Homines interrogabo! (Nitawauliza watu! Anatoka, na Radi kubwa inasikika).
(Rosa Mistika; Euphrase Kezilahabi, 1971: 110, 113, 119) 

